Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 2012 оны 1 дүгээр сарын 26-ны өдөр /Пүрэв гариг/-ийн хуралдаан 10 цаг 40 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 21 гишүүнээс 13 гишүүн ирж, 61.9 хувийн ирцтэй байв. Үүнд:
Чөлөөтэй: Г.Баярсайхан, Ч.Сайханбилэг
Өвчтэй: Ц.Батбаяр, Су.Батболд
Тасалсан: Д.Загджав, Э.Мөнх-Очир, Д.Одхүү, Д.Энхбат
Нэг.Засгийн газрын гишүүнийг томилох тухай асуудал
Хэлэлцэх асуудалтай холбогдуулан Улсын Их Хурал дахь Ардчилсан намын бүлгийн дэд дарга, Улсын Их Хурлын гишүүн Л.Гантөмөр завсарлага үргэлжилж байгааг мэдэгдэв.

Завсарлага үргэлжилж байгаатай холбогдуулан Улсын Их Хурлын гишүүн Р.Раш, Ц.Мөнх-Оргил, Н.Энхболд, Э.Мөнх-Очир, Э.Бат-Үүл, Д.Лүндээжанцан нар санал хэлж, Улсын Их Хурлын гишүүн Л.Гантөмөр тайлбар хийв.

11 цаг 08 минутад завсарлав.

ЗАВСАРЛАГА
Үдээс хойшхи хуралдаан 18 цаг 25 минутад эхэлж, ирвэл зохих 21 гишүүнээс 13 гишүүн ирж, 61.9 хувийн ирцтэй байв. Үүнд:
Чөлөөтэй: Г.Баярсайхан, Ч.Сайханбилэг
Өвчтэй: Ц.Батбаяр, Су.Батболд
Тасалсан: Д.Загджав, Э.Мөнх-Очир, Д.Одхүү, Д.Энхбат
Хоёр.Засгийн газрын бүрэлдэхүүнд нэмэлт, өөрчлөлт оруулах тухай, Засгийн газрын тухай хуульд нэмэлт, өөрчлөлт оруулах тухай хуулийн төсөл, Тогтоолын  хавсралтад нэмэлт, өөрчлөлт оруулах тухай УИХ-ын тогтоолын төсөл /хэлэлцэх эсэх/
Хэлэлцэж буй асуудалтай холбогдуулан Монгол Улсын Ерөнхий сайд С.Батболд, УИХ-ын Тамгын газрын Эрх зүй, хууль тогтоомжийн  хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Хууль, тогтоолын төслийн талаарх төсөл санаачлагчийн илтгэлийг Монгол Улсын Ерөнхий сайд С.Батболд танилцуулав.

Төсөл санаачлагчийн илтгэлтэй холбогдуулан УИХ-ын гишүүн Э.Бат-Үүл, С.Ламбаа нарын асуусан асуултад Монгол Улсын Ерөнхий сайд С.Батболд хариулж, тайлбар хийв.

УИХ-ын гишүүн Д.Лүндээжанцан, Х.Тэмүүжин, Н.Алтанхуяг, Э.Бат-Үүл нар санал хэлэв.

Ж.Сүхбаатар:-Засгийн газрын бүрэлдэхүүнд нэмэлт, өөрчлөлт оруулах тухай хуулийн төсөл, Засгийн газрын тухай хуульд нэмэлт, өөрчлөлт оруулах тухай хуулийн төсөл, Тогтоолын  хавсралтад нэмэлт, өөрчлөлт оруулах тухай УИХ-ын тогтоолын төслийг УИХ-ын чуулганы нэгдсэн  хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов.

Хуралдаан 18 цаг 42 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2012 ОНЫ 

1 ДҮГЭЭР САРЫН 26-НЫ  ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Хуралдаан 18 цаг 25 минутад эхлэв.

Ж.Сүхбаатар:-Байнгын хорооны хурлаа үргэлжлүүлье. Өчигдөр хэлэлцэх эхний асуудал Монгол Улсын тэргүүн шадар сайдаар томилох тухай асуудал байсан. Танилцуулга хийгдсэн, асуулт хариулт явагдсан. Одоо бол санал хураах ажиллагаа үлдсэн байгаа.Өчигдөр Гантөмөр дарга Ардчилсан намын бүлгийн дэд даргын  хувьд завсарлага авснаа мэдэгдсэн. Гэхдээ Төрийн байгуулалтын байнгын хорооны даргын хувьд, миний хувьд Үндсэн хуулиа барьж ажиллах ёстой гэж бодож байна. Үндсэн хуулийн 39-р зүйлийн 2-т Монгол Улсын Ерөнхий сайд Засгийн газрын бүтэц бүрэлдэхүүн, түүнд өөрчлөлт оруулах саналаа Ерөнхийлөгчтэй зөвшилцөн УИХ-д өргөн мэдүүлнэ. Ерөнхий сайд уг асуудлыг Ерөнхийлөгчтэй 7 хоногийн дотор зөвшилцөж чадаагүй бол УИХ-д өөрөө өргөн мэдүүлнэ гэж байгаа. Зөвшилцөж чадаагүй байсан ч өөрөө өргөн мэдүүлнэ гэж байгаа. Гэхдээ Ерөнхийлөгчтэй зөвшилцсөн гэж ойлгож байгаа. 39-р зүйлийн 3 дахь хэсэгт зааснаар Засгийн газрын гишүүдийг Ерөнхий сайдын өргөн мэдүүлснээр УИХ хүн бүрээр хэлэлцэж, томилно гэсэн заалт байгаа. Тэгэхээр Ерөнхий сайд өргөн мэдүүлчихсэн УИХ-ын хэлэлцэх ажиллагаа явагдаж байгаа. Энэ дээр ямар нэгэн байдлаар хэн нэг нь өөр этгээдийг санал болгох, ямар нэгэн асуудал тавих, завсарлага аваад энийг зогсоож болно гэсэн ийм санаа Үндсэн хуулинд байхгүй байгаа. Ерөнхий сайд өргөн мэдүүлсэн нэр дэвшигчдийг УИХ хэлэлцүүлэх ажлаа явуулж байх ёстой. Тэгээд энэ ажиллагааг явуулж, томилж дуусгах ёстой байгаа.
Тэгэхээр энэ Үндсэн хуулийн заалтад захирагдаж, Байнгын хорооны даргын хувьд өчигдөр хуралдааныг үдээс хойш бас дахин зарлуулсан байгаа. Ардчилсан намын бүлгийн дарга энэ дээр завсарлага авсан гэж байгаа. Өнөөдөр бас Байнгын хорооныхоо хурлыг бид Үндсэн  хуульд заасныхаа дагуу Монгол Улсын Ерөнхий сайдын бүрэн эрх, Үндсэн хуульд заасан тэр заалтын дагуу Байнгын хороо хурлаа үргэлжлүүлж энэ асуудлыг шийдвэрлээд нэгдсэн хуралдаанд хэлэлцүүлэхээр оруулах нь зүйтэй гэж үзэж байгаа юм. Тийм учраас Байнгын хорооны хурлаа явуулъя гэж бодож байна.

Гантөмөр дарга
Л.Гантөмөр:-Сүхбаатар дарга хуулийг бас хамаагүй тэгж тайлбарлаж болохгүй байхаа. Хурал дээр хэлэлцэж байгаа аливаа асуудлаар намын бүлэг завсарлага авах эрхтэй. Хуулийнхаа заалтыг бариад бид завсарлагаа авч байгаа. Завсарлага үргэлжилж байгаа шүү гэдгийг Байнгын хорооны даргад нэгдүгээрт мэдэгдмээр байна.
Хоёрдугаарт, Байнгын хорооны дарга Их Хурлын удирдлагад Ардчилсан намын бүлэг хоёр сайдынхаа асуудлыг хэлэлцүүлээчээ гэдэг асуудлыг тавьсан. Тэгэхээр Төрийн байгуулалтын байнгын хорооны дарга энэ дээр санаа тавьж ажиллаачээ. Байгаль орчны сайд, Эрүүл мэндийн сайд хоёрын асуудлыг УИХ-ын нэгдсэн чуулганаар хэлэлцүүлэхэд туслалцаа үзүүлээчээ. Тэгэхгүй хуулийг бид нар янз бүрээр тайлбарлаад цаашаа явж болохгүй байхаа. Завсарлага үргэлжилж байгаа гэдгийг хэлье.

Ж.Сүхбаатар:-Таны өчигдрийн тавьсан завсарлагын асуудал дээр хууль гаргах, тэргүүн шадар сайдын орон тоог цомхотгох, хууль гаргах хүртэл завсарлага авлаа гэж байгаа байхгүй юу. Тэгэхээр Монгол Улсын хууль хүчин төгөлдөр байгаа шүү дээ. Тэргүүн шадар сайдын орон тоо байж байгаа. 

Раш гишүүн
Р.Раш:-Тиймээ, ойлгомжтой л байна л даа. Тэргүүн шадар сайдын гэж байгаа юм. Энэ чинь улсын Засгийн газрын албан тушаал шүү дээ. Түүнээс биш аль нэгэн намын дарга юмуу, тэр нь болихоор зэрэг зогсоодог тийм зүйл биш шүү дээ. Яагаад ингээд байгаа юм бэ? цаанаа засгийн хариуцдаг ажлууд байгаа шүү дээ, тэр ажил нь байж байгаа шүү дээ, тэр албан тушаал нь байж байгаа шүү дээ. Алтанхуяг гэдэг хүн яваа л биз. Оронд нь хүн ирэх ёстой шүү дээ. Яагаад ингэж байна. Би асуулт тавьж байна. Гантөмөр гишүүн ээ. Энийг тайлбарлаж өгөөч. Ил тод байх ёстой гэдэг зарчим үнэн, байх ёстой. Тэрнийхээ дагуу би ил асууж байна.
Хоёрдугаарт, хоёр сайдыг бүрдүүлээд тэгээд засаг хуралдаад явах боломжтой гэж. Тэгээд чадамж гээд ийм юм яриад ингээд хаячихна шүү дээ. Хаана байна нөгөө Сангийн сайд, хаана байна Батлан хамгаалах яам,  нөгөө бодлогын яам нь. Энэ яамд чинь байх юмуу, байхгүй юмуу? Энэ хоёрыг асуултыг хэлж өгөөч.

Гуравдугаарт, Монгол Улсын Засгийн газрыг тоглоомын Засгийн газар маягаар ингэж байлгамааргүй байна. Байгаа ч юм шиг, үгүй ч юм шиг. Ерөнхий сайд, Ерөнхийлөгч зөвшилцөх нь зүйтэй, ярих нь зүйтэй. Тэгээд тэр хоёр хүн чинь ил ярьдаг яриа ч бий, далд ярьдаг яриа ч гэж байх учиртай. Төрийн хар хайрцагны бодлого гэдэг юм байх ёстой байх шүү, бодвол.  Хар хайрцаг гэдэг чинь зүгээр нэг тийм цоожтой, хараар будчихсан тийм биет юм ч биш. Энэ чинь бодлого. Тэгээд бодлогын яамд нь эзэнгүй байна шүү дээ, ингэж болдог юмуу?

Л.Гантөмөр:-Сүхбаатар даргаа, завсарлагатай холбоотой хэлэлцүүлэг өрнүүлээд баймааргүй байна. Хэлэлцүүлэг өрнүүлэх ч тийм хуулийн шаардлага байхгүй шүү дээ. Та явж Их Хурлын даргатай холбогдож тэр хоёр сайдыг томилох асуудлыг хөөцөлд. Битгий хэлэлцүүлэг хийлгээчээ гэж хүсмээр байна. Би бүлгийнхээ албан ёсны шийдвэрийг уламжилж байгаа. Бүлэг ярилцаж шийдвэрлэсэн асуудлаа ярина.  Бүлгийн өмнөөс яримааргүй байна, Ерөнхий сайдын өмнөөс хүмүүс яримааргүй байна. Завсарлага үргэлжилж байгаа шүү даргаа.

Ж.Сүхбаатар:-УИХ-ын гишүүд асуудлыг тодруулах хэрэгтэй шүү дээ. Би тодруулж хэлэх юм алга байна шүү дээ, яагаад тодорхойгүй хугацаагаар Үндсэн  хуулийн заалтыг явуулахгүй, Ерөнхий сайдын үйл ажиллагааг зогсоогоод Засгийн газрын хэвийн үйл ажиллагааг алдагдуулаад байгаа юм бэ гэдэг асуудал тавиад байна шүү дээ, улсууд. Тэгэхээр зэрэг энэ дээр та л тайлбар өгөхөөс би тайлбар өгөх юм алга байна шүү дээ. Ерөнхий сайд өргөн мэдүүлсэн үү, мэдүүлчихсэн. Хэлэлцээд томилох ёстой юу, томилох ёстой. Тэгээд хэлэлцүүлэг хийх гэхээр хийлгэхгүй.

Л.Гантөмөр:-Завсарлага авах асуудлыг  хэлэлцүүлэг хийж шийдвэр гаргана гэсэн юм байхгүй шүү дээ. Асуулт, хариултаа зогсоо. Улс төр хийхээ боль.

Ц.мөнх-Оргил:-Асуулт хариултаа больё. Санал гэх юмуу даа. Гантөмөр даргаа, Ардчилсан намын байр суурийг бид нар ч ойлголоо, Их Хурлын удирдлага ч ойлголоо, Ерөнхий сайд ч ойлголоо, ер нь Монголын ард түмэн ч ойлгочихлоо шүү дээ, сайд нарыг дэмжихгүй байгаа юм байна, тэргүүн шадар байх хэрэггүй гэж үзэж байгаа юм байна. Энэ байр суурийг чинь бид ойлгочихлоо. Одоо нэгэнт байр сууриа илэрхийлсэн юм чинь ороод эсрэг саналаа өгдөг бол өгөөд байр сууриа илэрхийлээд энэ томилгооных нь ажлыг хийх бололцоог нь бүрдүүлж болдоггүй юмуу? Гол нь та нар байр сууриа илэрхийлчихлээ, одоо Их Хурал ажлаа хиймээр байх юм. Завсарлага чинь хугацаатай байж болдоггүй юмуу? 

Хоёрдугаарт, энэ чинь явсаар байгаад Ерөнхий сайд чинь Засгийн газраа бүрдүүлэх эрх нь Ерөнхий сайдад өөр нь байна шүү дээ, саналаа оруулах эрх нь байж байна, та нар саналаа өгөх эрх нь байж байна, энэнийхээ дагуу асуудлаа шийдээд явмаар байх юм. Энэ дээр хугацаа байдаг бол хэлж өгөөчээ. Хугацаа байдаг бол бид нар тэр хугацаанд нь хүргэх юмуу, ямар нэгэн тэр та нарын тавьж байгаа шаардлагыг чинь биелүүлэх, тэр ажлыг урагшлуулахын  төлөө тодорхой алхам хиймээр байх юм. Хугацаагүй завсарлага авчихаад суугаад байхаар чинь ажил урагшлахгүйгээс гадна Их Хурал өөрөө бас их хүнд байдалд ороод байна шүү дээ. Хугацааны нэг баримжаа хэлж өгөөчээ.

Л.Гантөмөр:-Бид саналаа Ерөнхий сайдад хүргүүлсэн. Өчигдөр бүлгийн  хурлын дараа албан бичиг үйлдэж явуулсан байгаа. Ерөнхий сайд эргээд саналаа ирүүлнэ биз. УИХ-ын даргын дэргэдэх зөвлөл асуудлаа ярина биз. Ерөнхий сайд ер нь Ардчилсан намын бүлэг дээр ирж асуудлаа ч гэсэн ярих хэрэгтэй л дээ. Тийм учраас би яг хоёр хоногийн хугацаатай, гурав хоногийн хугацаатай гэж хэлж мэдэхгүй байна. 

Ж.Сүхбаатар:-Энхболд гишүүн
Н.Энхболд:-Ардчилсан намыг завсарлага авч байгааг хуулийнхаа дагуу, эрхийнхээ дагуу авч байгааг ойлгож байна. Гэхдээ урд нь бид нар за завсарлага авчихлаа гээд ямар нэгэн хууль юмуу, өөр асуудлууд дээр хэзээ ч ийм байдал гаргаж байгаагүй шүү дээ,  хуулиараа авах эрхтэй юм чинь. Гэтэл энэ удаа энэ чинь Засгийн газрыг ийм байдалд оруулчихаад тэгээд завсарлага аваад тэгээд янз бүрийн нөхцөл болзол тулгаад ингээд байгаа нь сонин санагдаад байгаа юм л даа. Ямар санаа зорилго энэний цаана байдаг юм бол, ерөөсөө ойлгохгүй байна. Уг нь урд талын сайд нарыг ажлаас чөлөөлдөг, томилдог юм чинь ихэнх тохиолдолд тогтсон жишиг бол томилоод, чөлөөлөөд, хамт  хийгээд явчихдаг ийм юм явж ирсэн. Гэтэл эхлээд чөлөөлүүлчих, дараа нь асуудлыг ярина гээд чөлөөлүүлчихээд, одоо тэгээд Засгийн газрын үйл ажиллагаа явуулах боломжгүй болчихсон үед ингээд завсарлага аваад ажил гацаагаад байгаа нь ойлгомжгүй байна л даа, санал гэх юмуу, асуулт ч гэх юмуу. Зүгээр нэг хуулийн дагуу хуулийн үзэл баримтлал бусад юм зөрснөөс болоод авдаг завсарлагаас шал өөр агуулгатай, шал өөр харагдаад байна л даа, цаад ард талын нөхцөл байдал, Засгийн газрын үйл ажиллагаатай холбоотой. Тэгээд  таслаад эхлээд хоёрыг нь ярья, дараа нь бусдыг нь ярина. Эхлээд огцруулчих, чөлөөлчих, дараа нь ярина. Одоо эхлээд хоёрыг нь ярьчихаад дараа нь бусдыг нь ярина ингээд иймэрхүү байдал хэзээ, ямар ямар юм араас нь гарч ирж үргэлжлэхийг хэлж таамаглахын аргагүй ийм нөхцөл байдалд орчихоод байна л даа.
Л.Гантөмөр:-Бид бол ямар ч байсан хоёр сайдынхаа хэлэлцүүлгийг хийчихээчээ гэж хүсээд байгаа шүү дээ. Хоёр сайдын хэлэлцүүлгийг  хийгээд Засгийн газраа хуралдах чадвартай болгочих. 4 сайдын хувьд буцаах саналтай байна гээд саналаа гаргачихсан. Одоо та бүхэн асуултаар гэдэс дотор луу нь орж яриулах гээд байх юм. Бид соёлтойгоор бүлгийнхээ шийдвэрийг уламжилчихсан сууж байгаа шүү дээ. 

Ж.Сүхбаатар:-Бүлэгт тийм эрх байхгүй шүү дээ. Завсарлага авах л эрхтэй болохоос биш.

Н.Энхболд:-Соёлтойгоор асуудал ярина гэвэл чуулган дээр Ардчилсан намын нөхдүүд маань Засгийн газраас чөлөөлөгдөх үедээ бид Засгийн газрыг шинээр эмхлэн байгуулахад ямар нэгэн хориг саад болохгүй, аль болохоор түргэн Засгийн газрыг байгуулаад үйл ажиллагаа явуулах боломжийг нь олгоно гэж яриад байсан. Тэгээд одоо ингээд ийм юм яриад байгаа нь соёлтой харагдахгүй л байна л даа.
Л.Гантөмөр:-Бүлгийн шийдвэр бол олонхийн шийдвэр байдаг. Энхболд дарга та мэдэж байгаа шүү дээ. Олонхийн шийдвэр байдаг. Асуудал бол бүлэг дээр олон талаасаа яригддаг. Тэгээд л олонхийнх нь гаргасан шийдвэр шүү дээ. Засгийн газрыг нь байгуулчихъя, энэ улсуудыг бүр дэмжье гэсэн гишүүн ч байгаа шүү дээ. Тэгээд олонхи нь болохгүй байна. Энэ 4 сайд дээр буцаах санал гаргаж байна. Энийг Монгол Улсын Ерөнхий сайдад хүргүүл, энэ саналыг гээд.
Сүхбаатар даргаа, та завсарлагатай холбоотой хэлэлцүүлгийг боль. Таны тайлбарлаж байгаа хуулийн үндэслэлтэй холбоотой хэлэлцүүлэг хийе гэвэл тэрнийгээ хийж болно. Завсарлагыг дэмжих, дэмжихгүй гэдэг байдлаар хэлэлцүүлэг явахгүй шүү дээ. 

Ж.Сүхбаатар:-Завсарлагын чинь учир жанцангий чинь тодруулж мэдэх гээд байна шүү дээ, гишүүд бол. УИХ-ын гишүүн магадгүй та хариулахгүй байж болно. Гэхдээ УИХ-ын гишүүн энэ бүтцийн байгууллагынхаа үйл ажиллагааны талаар асуудлаа хэнээс ч хамаарахгүйгээр асуудлаа тодруулна, ярина, асууна. Тэрэнд нь хариулбал хариулах ёстой шүү дээ.

Л.Гантөмөр:-Тийм дэг байхгүй шүү.

Ж.Сүхбаатар:-УИХ-ын гишүүдэд өөрт нь бүрэн эрх бий шүү дээ.

Л.Гантөмөр:-Завсарлагатай холбоотой тийм дэг байхгүй.

Э.Мөнх-Очир:-Гишүүд ээ, нэг ийм юм байна. Хуулиараа хоёр ондоо субъект зөвшилцөх ёстой шүү дээ. Хоёр уулзчихаад болоогүй гэж байхгүй. Тийм болохоор өнөөдөр намын бүлэг ингэж завсарлага авч байгаа юм бол тэр намын дарга нь энэ санал оруулж байгаа намын даргатайгаа уулз. Өнөөдөр бид нарыг ингээд урд урдаасаа харуулаад яриулаад байх шаардлага байхгүй. Өнөөдөр Их Хурал энийг оруулж ирж шийднэ гэж байгаа бол заавал ингэж оруулж ирэх шаардлага байхгүй шүү дээ. Байнгын хороогоор заавал орох хэрэггүй шүү дээ. Шууд Их Хурлын даргад бүх сайд нараа бариад тэгээд тэнд хэлэлцээд, тэнд за үгүйгээ яриад явна биз дээ. Тийм л байгаа шүү дээ. Тэгэхээр өнөөдөр заавал ганц хоёр хүн дээр ярих гээд байгаа юм шиг урд урдаасаа хараад юм яриад байх юм. Өнөөдөр бид нар намын дарга нарт уулз гэдэг шаардлагаа хоёр бүлэг тавих хэрэгтэй. Дараа нь болохгүй бол манай намын дарга Ерөнхийлөгчтэй бас дахиад уулзах хэрэгтэй, ганцаарчилж уулзаж байх ёстой. Зөвшилцөл гэдгийг өнөөдөр урд урдаас нь харуулж суулгачихаад телевизийн камерын урд яриад байж болохгүй ээ. Тэр хоёр хүн хоорондоо уулзах ёстой. Хуулиар байгаа Ерөнхийлөгч, Ерөнхий сайд гээд бүр тодорхой заачихсан хоёр субъектыг уулзаж, ярилц гэчихсэн байгаа шүү дээ. Энийг л шаардъя. Өнөөдөр Байнгын хорооноос энийг шаардах ёстой. Та нар ч гэсэн завсарлага авч байгаа бол намын даргадаа шаардлага тавих хэрэгтэй шүү дээ. Тэгээд өөрөө алга болчихдог. Тэргүүн шадар гээд өчнөөн тэрбум төгрөгний тендер зарлах болохоор зарлаж зарлачихаад, өнөөдөр байхгүй болохоор ажил хийхгүй болохоор алга болчихдог. Болих хэрэгтэй шүү дээ. Намын дарга л юм бол. 

Л.Гантөмөр:-Гишүүд ээ, нэг юм анхаараач. Бид нэр дэвшиж байгаа 4 хүний тухай гэдэс дотор луу орсон юм ярихгүй шүү. Та бүхэн ямар нэгэн байдлаар хувь хүн рүү асуудал чиглүүлэх тийм нэг хэрүүлийн шинжтэй хандлагуудыг гаргамааргүй байгаа шүү гэж хүсмээр байна.
Ж.Сүхбаатар:-Бат-Үүл гишүүн
Э.Бат-Үүл:-Би харин Байнгын хорооны даргын энэ зохисгүй үйл ажиллагааг зогсоогоочээ гэж хүсэх гээд байна. Өөрийнхөө намын нөхдүүдэд үг өгөөд л, тэд нар нь манай завсарлагыг хүртэл хэлэлцээд, тэгээд бид нарыг байн байн яллаад. Юу болж байгаа юм бэ?  Түрүүнд Энхболд гишүүн хэлж байх юм. Бид хурлаа Засгийн газраа хурдан байгуулж ирцийг нь хүргүүлье ч гэх шиг. Өчигдөр Их Хурлын даргаас хүссэн шүү дээ, манай бүлэг. Өнөөдөр орой хуралдааныг хурдан хуралдуул, Засгийн газрыг бүрдүүлэх хоёр сайдын асуудлыг бид хэлэлцлээ. Орчихлоо. Одоо чуулганаа хийгээчээ гэж хүсэлт тавьсан шүү дээ. Гэтэл Их Хурлын дарга нь хүртэл намынхаа ашиг сонирхлын үүднээс өчигдөр орой хурал хуралдуулаачээ, Засгийн газар байгуулах асуудлаа хурдлаачээ гээд ингээд шаардаад байхад хөдөлж өгөөгүй байж. Одоо орж ирчихээд биднийг яллаад сууж байдаг нь ямар учиртай юм. Ийм зохисгүй байдал байж болохгүй, нэгдүгээрт.

Хоёрдугаарт, өчигдөр Засгийн газрын сайдыг багцаар нь оруулна гэж яриад байх юм. Үндсэн хуулин дээр чинь заачихсан байж байгаа шүү дээ. Засгийн газрын сайд нарыг нэг бүрчлэн хэлэлцдэг. Сүүлийн үед бид нар байн байн хамтарч, эвлэлдэн нэгдсэнээсээ болоод яадаг вэ гэхээр Их Хурлын гишүүдээр багцаараа оруулж ирж шийдэж байгаад ийм жишиг тогтоочихсон, одоо энийгээ хууль ёсны жишиг гэж ойлгоод байх юм. Их Хурал чинь Үндсэн хуулин дээр бүр тов тодорхой заачихсан шүү дээ. Нэг бүрчлэн хэлэлцэнэ шүү. 

Ж.Сүхбаатар:-Бид нар яг нэг бүрчлэн хэлэлцэж байна шүү дээ.

Э.Бат-Үүл:-Би танаас гуйж байна шүү дээ, та боль л доо, би үгээ ярьж байна шүү дээ. Та бусдад болохоор манай намыг, бид нарыг, бидний үйл ажиллагааг улс төрийн дүгнэлт өгүүлж, шүүлгэж, бүр сүүлдээ намын даргын үйл ажиллагааг элдвээр хэлээд суулгаж байх эрх өгчихөөд. Бид нар тийм юм яриагүй байгаа шүү дээ. Би зориуд хэлж байна шүү дээ. Өчигдөр орой чуулганаа хуралдуулъя. Нэгдсэн чуулганаа хуралдана гээд зарлачихсан байсан. Тэгэхэд Их Хурлын дарга намын даргатайгаа зөвлөлдөнө гээд хуралдаж өгөөгүй шүү дээ. Бид нар хоёр сайдыг хэлэлцээд дэмжихгүй гэдгээ хэлээд гарсан. Яг л парламентад байдаг горимынхоо дагуу л явсан. Сайд бүрийг нэг бүрчлэн  хэлэлцэнэ. Тэгж багцаар оруулдаг чинь байхгүй болсон. Энийгээ ойлгооч. Одоо хуулийн дагуу юм явна. Бид нар та нарын энэ нэг бид нарыг ялласан, бид нарыг буруушаасан, байн байн улс төр хийсэн, шал худлаа өөрсдөө Засгийн газраа байгуулж өгөхгүй байж. Бид ямар ч саад хийлгэхгүй явуулаад байна. 

Тэгж ярих юм бол хэлж байгаа шүү дээ,  мэдэн будилаад байх юм байхгүй шүү дээ. Тодорхой хэлж байгаа шүү дээ. Наадах чинь Засгийн газраа сонгуулийн өмнө сонгуулийн штаб болгож хувиргаж байна гэж хэлж байна шүү дээ.

Ж.Сүхбаатар:-Бат-Үүл гишүүн ээ, Үндсэн хуулийн 39-ын 3-т Засгийн газрын гишүүдийг Ерөнхий сайдын өргөн мэдүүлснээр УИХ хүн бүрээр хэлэлцэж томилно. Тэгэхээр хүн бүрээр хэлэлцэх гэж байна шүү дээ. Та шал худлаа тайлбарлаад байна шүү дээ. Багцаар нь хэлэлцэж байна гээд. Энэ чинь манай тэргүүн шадар сайдын асуудлыг л ярьж байна шүү дээ. Баримжаатай ярих хэрэгтэй л дээ.

Э.Бат-Үүл:-Багцаар нь хэлэлцэх гээд та нар суугаад байна шүү дээ. Битгий нэг намынхаа байр сууринаас хуралдаан даргалаад бай. Би бүлгийн дэд даргад хүсч байна. Бид энд ингэж яллуулж сууж байх ямар учиртай юм. Бид завсарлагаа авсан, одоо гаръя л даа. 

Л.Гантөмөр:-Гараад явчихаар улс төр хийгээд арван хэдүүлээ дураараа яриад байх юм.

Э.Бат-Үүл:-Харин тийм. Өчигдөр орой манай бүлгээс чуулган хуралдъя гэдэг шаардлага тавьсан. Бид энэ хоёр сайдын асуудлыг чинь дэмжихгүй гэдгээ хэлээд, тэгэхдээ хуралдаа суугаад хэлэлцүүлгийг  хийсэн. Одоо хоёр сайдыг томилоход ямар ч асуудал байхгүй. 

Д.Лүндээжанцан:-Нөгөө во гэдэг шиг ингээд л яваад байхгүй юу. Өнөөдөр ингээд цувуулаад хэлэлцчихье, өнөөдөр. Тэргүүн шадар сайдыг хэлэлцье л дээ.

Э.Бат-Үүл:-Үгүй ээ. Яалаа гэж чуулганаар нэг бүрчлэн хэлэлцдэг тэр горимоороо явна.

Д.Лүндээжанцан:-Нэг бүрчлэн хэлэлцэнэ шүү дээ. Хэзээ бөөнөөр нь хэлэлцэж байсан юм бэ. Нэг нэгээр нь хэлэлцээд за асуулт байна уу, хариулт байна уу, дэмжиж байна уу, хэлэх юм байна уу гээд тэгээд санал хураадаг биз дээ.

Э.Бат-Үүл:-Би нэг зүйлийг хүсч байна. Ингэж УИХ дахь бүлгийг цөөнхийг, олонхиороо түрээ барин ингэж та нар түрэмгийлж ийм муухай ёс бусаар эд нарыг хэлэлцэж болохгүй шүү.

Ж.Сүхбаатар:-Цөөнхийн бүлэг харин тулгалт хийж, шантажлаж байна шүү дээ. Монгол Улсын Ерөнхий сайдын бүрэн эрхэд халдаж. Наадах чинь  Төрийн байгуулалтын байнгын хороо тэгж болохгүй шүү дээ.Хуралдааны хэвийн үйл ажиллагаагаа явуулж байна шүү дээ.

Д.Лүндээжанцан:-Тоглоомын дүрэм, улс төрийн соёл, сонголт гэж юм байна уу, үгүй юу?

Р.Раш:-Ард түмнийхээ сонголтыг хүндэтгэмээр байна.

Д.Лүндээжанцан:-Олонхи олонхиороо явъя, цөөнх цөөнхөөрөө явъя гээд засгаас гараад Засгийн газрын чөлөөтэй бүрдүүлж өгнө гээд. Тэгээд энэ хүмүүсээ оруулаад ирлээ. Таалагдахгүй бол тэр хүн дээр санал өгөхгүй л бай л даа. Чи сая өөрийнхөө хэлсний эсрэг юм яриад байна шүү дээ. Би дэмжихгүй гэдгээ хэлсэн. Тэгээд эсрэг саналаа өгөөд явна гэсэн биз дээ. Тэрнийгээ өгөөд л яваад, хүн бүрээр л хэлэлцчихье л дээ.

Э.Бат-Үүл:-Миний хэлж байгаа микрофоны хажуугаар битгий дайрч үг хэлээд байгаарай. Би өөрт чинь хүсэлт тавья, битгий тэгээрэй. Үг бүрээ бид энд хариуцлагатай хэлж байгаа. Би зориуд хэлээд байна. Өчигдөр манай намын бүлэг чуулганаа хуралдуулаачээ, хоёр сайдын чинь асуудлыг ярьчихлаа. Та нар Байнгын хороон  дээр хоёр сайдынхаа асуудлыг олонхиороо аваад гарчихлаа. Их Хурлын Үндсэн хуулиар олгогдсон дэгийн дагуу, тэгж ярих юм бол Үндсэн  хуулин дээр сайдыг хэлэлцэх дэгийн асуудлыг Үндсэн хуулинд заасан байдаг. Ингээд нэг бүрчлэн  хэлэлцье. Тэгээд хэлэлцсэн тэр сайд нараа хэлэлцээд оруулаач гэж байна шүү дээ. Тэгээд чуулганаа хуралдуулаач гэсэн чинь одоо ингээд намтайгаа зөвлөлдөөд чуулганаа хуралдуулахгүй хойшлуулчихаад, одоо бид  нар Засгийн газар байгуулахыг нь саатуулж байгаа юм шиг ийм улс төр яах гэж хийгээд байгаа юм бэ гэж байна шүү дээ. Тэгээд би Лүндээжанцан, олонхиороо түрээ барьж битгий цөөнхийг дарлаад бай. Олонхиороо түрээ барьж Байнгын хорооны дарга нарынхаа эрх мэдлийг ашиглаад битгий бид нарыг улс төрийн хувьд яллаад бай, ийм байдлыг зөвшөөрөхгүй гэж байна. Одоо тэр хоёр сайдыг хэлэлцчихсэн байж байгаа шүү дээ. Байнгын хороо нь хэлэлцчихсэн шүү дээ. Одоо тэгээд чуулганаар оруулаад хэлэлцээч.
Д.Лүндээжанцан:-Энэ чинь бусад бүрэн бүрэлдэхүүнээрээ ажиллах ёстой биз дээ. Орон гарсан сайд нарыг нөхөн томилох үүрэг Их Хуралд ч байгаа, оруулах үүрэг Ерөнхий сайдад ч байгаа.

Э.Бат-Үүл:-Чи намайг тэмээ гэж ярихаар ямаа гэж яриад байх юм.

Д.Лүндээжанцан:-Тэрнийгээ харин оруулахдаа нэг нэгээр нь хэлэлцээд батлаад оруулчихъя л даа. Дэмжлэг авахгүй бол шинээр хүний нэр оруулаад л ирнэ. 

Э.Бат-Үүл:-Хоёр байнгын хороогоор, хөдөө аж ахуйн байнгын хороогоор хоёр хэлэлцчихсэн, сайдтай. Тэр сайдыг чуулганаар хэлэлцэхэд ямар ч асуудал байхгүй. Тэргүүн шадар сайд гэж хамтарсан Засгийн газрын үед тохоосон албан тушаал бий. Та нар энд Ерөнхий нарийн бичгийн даргаа тавих гэж байна. Үүргээ гүйцэтгэсэн нарийн бичгийн даргаа тавьж сонгуулийн штаб болгох гэж байна.

Д.Лүндээжанцан:-Энэ бол гэдэс дотор луу нь орохгүй гээд. Энэ чинь тэргүүн шадар сайд гэдэг чинь даже бүр бараг нам бус хөгжлийн бодлогын асуудлыг яваандаа бариад явах хүн байх ёстой гэж байгаа шүү дээ.

Ж.Сүхбаатар:-Намын дарга тэргүүн шадар сайд болдог, ерөнхий нарийн бичгийн дарга болохоор болдоггүй ийм юм байж болохгүй.

Д.Лүндээжанцан:-Хууль хүчин төгөлдөр байхад тэргүүн шадар сайдын асуудлыг нөхөн томилох гэж орж ирэхгүй бол Ерөнхий сайд өөрөө хууль зөрчсөн болно шүү дээ.

Р.Раш:-Битгий давраад бай.

Э.Бат-Үүл:-Танаар даварсанаар нь хэлүүлж байх, энд тэгээд зэмлүүлээд сууж байх юм байхгүй. Тэгж давраа ч үгүй.

Р.Раш:-Та нарт загнуулах юмуу?

Э.Бат-Үүл:-Олонхиороо ямар их. Байнгын хорооны даргын эрх мэдэл, байгаа албан тушаал, байгаа эрх мэдлээ ашиглаж. Тэр хоёр сайдыг чинь хэлэлцчихлээ шүү дээ.

Р.Раш:-Дэндүү даварч байна. Даварсаар даварсаар давгын оронд очиж байна.
Э.Бат-Үүл:-Чуулганаар оруулаад гаргаач. Заавал тэргүүн шадар сайдаа бариад багцаар нь хэлэлцдэггүй юм. Та дэгээ мэд. Наад дэгээ мэд.

Р.Раш:-Одоо нэгийг нь яриад байж байна.

Э.Бат-Үүл:-Битгий том дуутайгаараа өөрөө загнаад бай. Та нар шиг тэгж олонхид дээрэлхүүлээд сууж байдаг гэж бодоо юу, та нар.

Р.Раш:-Цөөнхөд дээрэлхүүлээд сууж байдаг олонхи гэж бид нараас өөр байдаггүй юм.

Э.Бат-Үүл:-Ёстой цөөнхөд дээрэлхүүллээ гэж ярьдаг ийм арчаагүй олонхийг ямар олонхи гэдэг юм.

Д.Очирбат:-Олонхиороо асуудлаа шийдээд явъя л даа.

Ж.Сүхбаатар:-Ямар ч  гэсэн цөөнхийн бүлгийн тааллаар ажилладаг олонхи гэж байхгүй байх. Ер нь асуудал ойлгомжтой байгаа. Улс төрийн зорилготойгоор асуудал тавьж байна. Сая Гантөмөр дарга надад Байнгын хорооны даргын хувьд албан бичиг бас өгсөн байна. Энэ асуудлаар завсарлага авсан байгаа, завсарлага үргэлжилж байгаа учраас хэлэлцүүлэг явуулахгүй байх талаар хуульд заасны дагуу холбогдох арга хэмжээ авахыг мэдэгдэж байна гэсэн ийм албан бичиг ирүүлсэн байна. Тэгэхдээ би түрүүнд та бүхэнд хэлсэн. Үндсэн хуульд зааснаар Ерөнхий сайд Засгийн газрын гишүүдийг өргөн мэдүүлснээр УИХ хүн бүрээр хэлэлцэж, томилно гэсэн ажиллагаа явагдаж байгаа. Тэгэхээр энэ хэлэлцэх ажиллагааг саатуулах эрх хэнд ч байхгүй шүү дээ. Дэмжинэ, дэмжихгүй гэдэг байр сууриа л илэрхийлнэ. Тийм учраас би Байнгын хорооны хувьд хурлаа зарлаад явуулах Үндсэн хуулийн заалтаа биелүүлэхийг ингэж оролдож байна. Ямар ч байсан энэ дээр завсарлага авсан гэж байна. Гишүүд бас сая Ардчилсан намын бүлгийн дэд даргын болоод манай гишүүдийн санаа бодлыг сонссон байх. Энд тодорхой хэмжээний улс төрийн зорилготой үйл ажиллагаа явагдаж байгаа нөхцөлд энэ асуудал нь бас тодорхой хэмжээнд манай Байнгын хорооны үйл ажиллагааг хэвийн үйл ажиллагааг алдагдуулж байгааг бас нуугаад байх юм алга байна шүү дээ, ил тод байна.

Тэгэхээр энэ удаа бас энэ асуудлыг завсарлага үргэлжилж байгаа гэдэг үүднээс. Бид нар ер нь өдөр болгон л Байнгын хорооныхоо хурлыг зарлаж байна шүү дээ, ер нь. Цаашдаа ингээд зарлахгүй бол Байнгын хорооны зүгээс өөрөө энэ үйл ажиллагаанд анхаарал тавьж ажиллахгүй юм болж байна шүү дээ. Сая Мөнх-Очир гишүүн хэлээд байна, намын дарга нарын хооронд гэж байна шүү дээ. Ардчилсан намын дарга өөрөө тэргүүн шадар сайдаар ажиллаж байхдаа энэ хэвийн үйл ажиллагааг бүрдүүлнэ гээд хэлчихсэн. Энэ зөвшилцөл гэдэг бол Ерөнхийлөгч, Ерөнхий сайдын хооронд явагддаг ажил. Ажиллагаа явагдаад дуусчихсан. УИХ-д асуудал нь ороод ирчихсэн. УИХ хэлэлцүүлгээ хийгээд шийдэх ёстой. Хэлэлцүүлэг саатчихаад байгаа байхгүй юу. Тэгэхээр энэ хэлэлцүүлэг саатсан асуудал дээр энэ зөвшилцөлд Байнгын хорооны дарга орохгүй шүү дээ. УИХ-ын даргын дэргэдэх зөвлөлийн хүрээнд удирдлагатайгаа зөвлөнө. УИХ-д суудалтай хоёр намын бүлэг байгаа учраас мэдээж бүлэг хоорондын тодорхой хэмжээний асуудал бас үүсч, таарч эхэлж байна шүү дээ. Энэ чинь. Тэгэхээр энэ дээр би Байнгын хорооны даргын хувьд ингэх тэгэх ёстой гэсэн юм алга. Ийм л байна.

Өнөөдөр ямар ч байсан Байнгын хорооны хуралдааныг өндөрлөе. Би дараа та бүхэнд бас хурлыг жич зарлая даа.

Хуралдаан 11 цаг 05 минутад завсарлав.

ЗАВСАРЛАГА
Хуралдаан 18 цаг 20 минутад эхлэв.
Ж.Сүхбаатар:-УИХ-ын эрхэм гишүүдийн энэ өдрийн амар амгаланг айлтгаж Байнгын хорооны хурлаа үргэлжлүүлж байна. Ингээд хэлэлцэх асуудлын юун дээр арай өөрчлөлт орж байна. Энэ нэгдүгээрт, Засгийн газрын бүрэлдэхүүнд нэмэлт, өөрчлөлт оруулах тухай хуулийн төсөл, Засгийн газрын тухай хуульд нэмэлт, өөрчлөлт оруулах тухай хуулийн төсөл, Тогтоолын  хавсралтад нэмэлт, өөрчлөлт оруулах тухай УИХ-ын тогтоолын төслийг Засгийн газрын тэргүүнээс өргөн мэдүүлсэнтэй холбоотойгоор ийм хэлэлцэх асуудал өөрчлөгдөж орж ирж байгаа. Хэлэлцэх асуудал дээр санал хэлэх гишүүн байна уу? байхгүй байна. Тэгвэл хэлэлцэх асуудлаа батлах саналтай гишүүд гараа өргөнө үү. 11-ээс 10.
Танилцуулгыг Монгол Улсын Ерөнхий сайд Батболд хийнэ.

С.Батболд:-УИХ-ын гишүүд ээ,

Монгол Улсын Үндсэн хуулийн 39-р зүйлийн 2 дахь хэсэгт Монгол Улсын Ерөнхий сайд Засгийн газрын бүтэц бүрэлдэхүүн, түүнд өөрчлөлт оруулах саналаа Ерөнхийлөгчтэй зөвшилцөн УИХ-д өргөн мэдүүлнэ гэж заасныг үндэслээд Засгийн газрын бүрэлдэхүүнд өөрчлөлт оруулах тухай асуудлыг Ерөнхийлөгчтэй зөвшилцөн УИХ-д өргөн мэдүүлж байна. 
Засгийн газрын бүрэлдэхүүнд өөрчлөлт оруулж, Монгол Улсын Засгийн газрын гишүүн, Монгол Улсын тэргүүн шадар сайдын албан тушаалыг Засгийн газрын бүрэлдэхүүнээс хасч байгаатай холбогдуулан Засгийн газрын бүрэлдэхүүний тухай хуульд өөрчлөлт оруулах тухай хуулийн төсөл, Засгийн газрын тухай хуульд нэмэлт, өөрчлөлт оруулах тухай хуулийн төсөл болон Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай УИХ-ын 2008 оны 12-р сарын 19-ний өдрийн 43-р тогтоолд нэмэлт, өөрчлөлт оруулах тухай УИХ-ын тогтоолын төслийг боловсрууллаа.

Монгол Улсын тэргүүн шадар сайдын албан тушаалыг Засгийн газрын бүрэлдэхүүнээс хасч байгаатай холбогдуулан уг Засгийн газрын гишүүний эрхлэх асуудлын хүрээнд хамаарч байсан Шударга өрсөлдөөн хэрэглэгчийн төлөө газар, Стандартчилал хэмжил зүйн газрыг Шадар сайдын эрхлэх асуудлын хүрээнд, Оюуны өмчийн газар, Улсын бүртгэлийн ерөнхий газрыг Хууль зүй, дотоод хэргийн сайдын эрхлэх асуудлын хүрээнд хамруулсан болно. Мөн тэргүүн шадар сайдын эрхлэх хүрээний асуудалд хамаарч байсан Чөлөөт бүс, үйлдвэржүүлэлтийн бодлогын асуудлыг шадар сайдын эрхлэх асуудлын хүрээнд хамруулахаар Засгийн газрын тухай хуульд нэмэлт, өөрчлөлт оруулах тухай хуулийн төсөлд тусгалаа.

Эрхэм гишүүд ээ,

Засгийн газрын бүрэлдэхүүний тухай хуульд өөрчлөлт оруулах тухай, Засгийн газрын тухай хуульд нэмэлт, өөрчлөлт оруулах тухай хуулийн төсөл болон Төрийн захиргааны байгууллагын тогтолцоо, бүтцийн ерөнхий бүдүүвчийг батлах тухай УИХ-ын тогтоолд нэмэлт, өөрчлөлт оруулах тухай УИХ-ын тогтоолын төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ж.Сүхбаатар:-Ерөнхий сайдад баярлалаа. Асуулт асуух гишүүд байна уу? Бат-Үүл гишүүн
Э.Бат-Үүл:-Би Улсын бүртгэлийн ерөнхий газрыг Ерөнхий сайдад хариуцуулбал зүйтэй гэсэн ийм санал гаргаж байна. Ерөнхий сайд энийг хүлээж авах бололцоотой юу?

С.Батболд:-Энэ чинь тэргүүн шадар сайдын албан тушаалыг манай зарим нөхдүүдийн ярьж байгаагаар энэ чинь Ардчилсан намтай хамтарсан Засгийн газар байгуулж байсан учраас хуучин бүтцээс нь гаргаад ингээд бий болгосон албан тушаал л даа. Тэнд өмнө Хууль зүй, дотоод хэргийн сайдын багцанд байсан,  харьяалалд байсан агентлагуудыг ийш нь татсан учраас буцаагаад л байр байранд нь оруулж байгаа зарчим нь тийм л зарчим байгаа. Тэгэхээр тэр өмнөх зарчим, практик байх нь зүйтэй юм болов уу гэж би Ерөнхий сайдын хувьд үзэж байна.

Ж.Сүхбаатар:-Ламбаа гишүүн
С.Ламбаа:-Би Ерөнхий сайдаас энэ бүдүүвч нь агентлагуудыг харьяалалд нь оруулах асуудал хууль зүйн хувьд зөрчил байхгүй биз. Яагаад вэ гэхээр миний ойлгож байгаагаар энэ Засгийн газрын хурлаар ороод тэгээд өргөн баригддаг санах юм, агентлагууд нь. Харьяалал нь. Энэ зөрчилдчих юм бол сүүлд нь элдэв юм яриад байх юм болов уу гэж асууж байгаа юм шүү дээ.Яагаад гэхээр шууд өргөн барьдаггүй шүү дээ. Засгийн газар бүтэц батлагдсаны дараа Засгийн газар хурлаараа агентлагуудаа хуваарилаад буцааж УИХ-д өргөн барьдаг ийм тогтолцоотой байсан санах юм. Тэр нь зөрчилдөж байгаа юм биш биз. Өнөөдөр шууд өргөн барьчихсан байх юм. 

Д.Лүндээжанцан:-Бүдүүвчийг яг заавал тэгнэ гэсэн заалт хуулинд байхгүй шүү дээ. 

С.Ламбаа:-Зөрчил байхгүй биз гэж асууж байна шүү дээ.

Ж.Сүхбаатар:-Дарааллаараа хууль нь эхэлж хэлэлцэгдээд тэгээд шийдэгдээд явахад тогтоолын төсөл чинь дарааллаараа л явж байна шүү дээ. Дагаад гарчих юм чинь.

С.Батболд:-Ер нь нягталж үзээчээ гэж байгаа юм байна шүү дээ.
С.Ламбаа:-Тийм. Би тэгж байгаа юм. Өөрөөр хэлбэл, энэ тэргүүн шадар сайдын тухай асуудлыг Ерөнхий сайдын бүрэн эрхэд байж байдаг юм. Сайдуудаа оруулж ирэх нь. Агентлагийг Засгийн газрын хурлаас өргөн барьдаг шүү дээ, сүүлд нь. Тэгэхээр би тэр нь зөрчилдөх юм биш биз гэж. Агентлагийн тухай хуулиараа тийм шүү дээ.

Ж.Сүхбаатар:-Үгүй, үгүй. Таны хэлдгээр бүтэц бүрэлдэхүүний тухай хууль дагаж тогтоолд өөрчлөлт орж байгаа учраас нөгөө дагалдаад шийдвэр нь гардаг шүү дээ. Хууль, УИХ-ын бусад шийдвэрийн дэгийн журмын тухай хуулиараа. Энэ дээр асуудал гайгүй, дарааллаараа явчих болов уу гэж бодож байна.

С.Ламбаа:-Би харин зөрчил гарчих вий гэж. Агентлагийн тухай хуулиндаа заачихсан байдаг юм байна лээ.

Ж.Сүхбаатар:-Ингээд асуулт асуух гишүүд дууслаа. Саналаа хэлэх гишүүн байна уу? Лүндээжанцан гишүүн
Д.Лүндээжанцан:-За яахав ингээд тохиролцоо гэнэ үү, ойлголцол гэнэ үү ингээд явж байгаа юм байна. Түргэн хугацаанд Засгийн газар бүрэн бүрэлдэхүүнээрээ чадамжтай болох шаардлага байх шиг байна. Гэхдээ энэ ер нь яваандаа тэргүүн шадар сайд гэдэг албан тушаал, ялангуяа Монгол орны хувьд баймаар юм шиг байгаа юм. Одоо яахав олонхио дагаад орж ирж байгаа асуудлыг дагаад явна. Энэ нь Ерөнхий сайд, Засгийн газар өөрчлөгдөж байхад нэг тэргүүн шадар сайд нь тогтвортой гал тогоогоо эрхлээд, тэгээд Монгол Улсын хөгжлийн бодлогыг бариад, энэ нь цаашилбал Үндэсний хөгжил шинэтгэлийн хорооны дарга юмуу яамны сайдыг хавсраад ингээд хөгжлийн бодлогыг бариад явж байдаг ийм уламжлалыг хадгалаад, залгамж чанарыг хадгалаад явдаг ийм албан тушаалтан Монголд хэрэгтэй байгаа юм. Нэг Засгийн газар орж ирээд бүх бодлого өөр тийшээ явдаггүй, яг нэг бодлогоороо,  хөгжлийнхөө бодлогоор явдаг, энийг хариуцсан ийм тэргүүн шадар сайд нь тэр хөгжлийнхөө бодлогыг зангидаад сууж байдаг. Энэ дээр Хөгжил шинэтгэлийн хорооных нь дарга давхар байдаг. Ийм загвар луу явах шаардлага Монголын амьдрал шаардаж байна. Их олон жил ярьж байгаа юм. 

Цаашдаа Засгийн газар нь солигдоод байхад энэ тэргүүн шадар сайд нь хөгжлийнхөө бодлогыг бариад хаашаа ч хөдөлгөөнгүй яг нэг улс орны хөгжлийн луужин хаашаа ч хөдлөхгүй явж байдаг ийм л тогтвортой бодлогыг явуулахад ийм албан тушаалтан уг нь хэрэгтэй байгаа юм. Тийм учраас тэргүүн шадар сайд дээр хөгжлийн бодлогын асуудал, бүс нутгийн хөгжил, чөлөөт бүсийн асуудлыг, үйлдвэржүүлэлтийн бодлогыг тавьж өгсөн байхгүй юу. Зүгээр юм хуваарилахын тулд хуваарилчихсан юм байхгүй. Цаанаа бодлого явж байсан юм. Харамсалтай нь ийм боллоо. Би саналаа хэлж байгаа юм. Ерөнхийдөө зарчмын хувьд дэмжиж байна, оруулъя. Ер нь ийм албан тушаалтан  хэрэгтэй юм шүү, төрийн хөгжил, улс орны хөгжил, бодлого тогтвортой байх ийм нэг албан тушаалтан, хариуцсан албан тушаалтан хэрэгтэй юм гэж бодож байна. Ерөнхий сайд нь солигдоход үлдэж байдаг, бараг даже.

Ж.Сүхбаатар:-Ерөнхий сайд
С.Батболд:-Уучлаарай, би Эдийн засгийн байнгын хороонд танилцуулга хийчихээд ороод ирье. Тэр хооронд би Их Хурлын удирдлага, Байнгын хорооны даргад хандаж хүсэлт юу гэхээр өнөөдөр энэ бүтэц бүрэлдэхүүнд өөрчлөлт оруулах тухай энэ хуулийн төслөө хэлэлцэж батлаад, мөн түүний дагалдах, томилгоотой холбоотой асуудлыг шийдэх тийм боломж байгаа болов уу. Маргаашнаас Засгийн газар хуралдаад тулгамдчихаад байгаа нэлээд юмнууд гарчихаад байгаа юм. Тэр боломжийг гаргах нөхцөл боломж байгаа болов уу.

Ж.Сүхбаатар:-Дэмбэрэл дарга, бүлгийн дарга байхгүй байгаа юм чинь Алтанхуяг дарга бас бүлгийн юугаа төлөөлөөд хэлчих боломж байна уу, өнөөдөр ойлголцох боломж. 

Н.Алтанхуяг:-Өнөөдөр Эдийн засгийн байнгын хороо хуралдчихаг, маргааш өглөө чуулганаа хийгээд явчихъя.

Ж.Сүхбаатар:-Ерөнхий сайдад баярлалаа. Тэмүүжин гишүүн.

Х.Тэмүүжин:-Сая Лүндээжанцан гишүүн ч хэлчих шиг боллоо. Хөгжлийн тухайд ярих явцдаа тэргүүн шадар сайд гэдэг энэ албан тушаал яагаад хэрэггүй вэ гэдгийг нөгөө талаас нь нэлээн тодорхой тайлбарлачихлаа. Уг нь УИХ-ын өмнө хуулийн  хэрэгжилтийг хангаж хариуцаж байгаа болохоор Ерөнхий сайд энэ хөгжлийн бодлогоо барьж явж, чирж байж, энэ улс орны тогтвортой хөгжлийн төлөө үе үеийн Ерөнхий сайдууд өөрсдөө хариуцлага хүлээх ёстой. Тэрнээс биш кабинет дотроо хэн нэгнийг гаргачихаад энэ асуудал надад хамаагүй гэж өөрөөсөө зайлуулж ерөөсөө болохгүй. Энэ асуудлууд бүгд Ерөнхий сайд дээрээ л төвлөрөх ёстой. Анх шадар сайд ч тэр, тэргүүн шадар сайд ч тэр, анх гарч ирэхдээ хамтарсан Засгийн газрын үеүдэд гарч ирсэн. Дандаа Ерөнхий сайдын эрх мэдлийг хуваалцаж, Ерөнхий сайдад хөндлөнгөөс нь кабинет доторх зарчмыг нь эвдэх байдлаар бүр гадаад дээр нь юу гэсэн нэртэй байлаа даа, бараг хяналт нэг шийдвэр ч билүү тийм нэртэй байгуулагдсан албан тушаалууд юм. Үндсэндээ бол зохиомол албан тушаалууд.

Тийм учраас Ерөнхий сайдын эрх мэдлийг  хуваалцдаг, Ерөнхий сайдыг эрх хэмжээнийх нь хувьд үгүйсгэдэг, бодлогынх нь хувьд кабинетынх нь дотор бас нэг салаа утга оруулж ирдэг ийм хамтарсан засгийн үед бий болсон салаа утгатай албан тушаалуудыг ерөнхийд нь өөрчлөх ёстой юм. Шадар сайд ч гэсэн 2004 онд бас яг ийм зорилгоор анх бий болсон шүү дээ. Гэхдээ шадар сайд гээд цаашаа үргэлжлээд явчихсан. Яагаад гэвэл энэ  шадар сайд байгуулагдахдаа Ерөнхий сайдыг хянана гэж байгуулагдсан байхгүй юу, тийм зорилготойгоор. 
Дараа нь дахиад асуудал үүсэнгүүт тэргүүн шадар сайд гэж гаргаж ирээд хоёр намын дарга ингэж орно гээд дахиад нэг тийм тэнцвэртэй ч юмуу, хяналттай ч юмуу ийм юмны тухай ярьчихсан юм. Тийм учраас одоо Засгийн газрыг нэгэнт олонхи дангаараа байгуулж байгаагийн хувьд энэ зохиомол албан тушаалуудыг аваад хаячихна гэдэг бас их дэвшил. Тийм учраас энэ асуудлыг дэмжиж байна. Зохиомол биш энэ хамтарсан Засгийн газар стандарт бус гэдэг нэрийнхээ дор бий болсон байхгүй юу. Одоо юм стандартынхаа дагуу орж байна шүү дээ. 

Хоёрдугаарт, би Байнгын хорооны даргад үг хэлэх гээд байна. Даргаа, наашаа харж бай. Одоо нэгэнт юм стандартынхаа дагуу явж байгаа учраас одоо Төрийн байгуулалтын байнгын хороон дээр байж байгаа иргэний бүртгэл, тэр сонгуультай холбоотой сонгогчдын бүртгэлтэй холбоотой дэд хороогоо яаж эрчимжүүлэх вэ, яаж байгуулах вэ гэдэг рүүгээ Байнгын хорооныхоо түвшинд анхаарал тавья. 

Ж.Сүхбаатар:-Яг наад дээр чинь таны хэлсэн дээр хэлэхэд Алтанхуяг дарга ч байж байна, Дэмбэрэл дарга түрүүхэн надад үүрэг өгсөн байж байгаа, Энхтүвшин дарга байж байна. Тэгэхээр хоёр талаасаа яриад хэн дарга болох нь чухал биш. Сонгогчийн бүртгэлийн дэд хороогоо яаралтай ажилд оруулъя гэдэг дээр Дэмбэрэл дарга онцгой анхаарал хандуул гэж хэлсэн байгаа. Энэ дээр ойлголцоод ингээд шийдчихье гэж байгаа л даа. Манайх бичиг бүлгүүд дээр оччихсон байгаа шүү дээ. Бүрэлдэхүүнийхээ саналыг өгөөч гэж.

Н.Алтанхуяг:-Би уг нь үг хэлэхгүй гэсэн юм. Тэмүүжин гишүүн нэг юм ярьчихсан чинь би нэг юм хэлчихмээр байна. Юу гэхээр бас тэгж үгүйсгэж болохгүй гэж би хэлэх гээд байна. Энэ дэд гэнэ үү, тэргүүн шадар ч гэнэ үү, шадар сайд эд нар бол цаашдаа яваандаа юу гэж нэрлэх нь хамаагүй баймаар юм байна лээ. Яагаад гэхээр салбар хоорондын асуудал үүсдэг засаг дээр. 3 яам. Жишээлбэл, хөдөлмөр эрхлэлт гэхэд нийгмийн хамгааллынх нь, боловсролынх нь, их олон газруудын дунд явчихдаг юм. Тэгэхээр энэ салбар хоорондын юмыг зохицуулахад яваа яваандаа хэрэг болно шүү. Түүнээс биш бүр стандартны болгож байна гэж хэлээд бүр шадар ч үгүй, ямар ч юмгүй болно гэдэг бол бас тэрэнтэй би санаа нийлэхгүй.

Ж.Сүхбаатар:-Энэ дэлхийд угаасаа байдаг л даа, орлогчийн асуудал аль ч улсад байж л байгаа асуудал. Европын орнуудад бүгдэд байж байгаа шүү дээ, дэд канцлер гээд.

Бат-Үүл гишүүн
Э.Бат-Үүл:-Ерөнхий сайдыг байхад түрүүний хэлж байсан саналаа л ямар утгатай юм бэ гэдгийг  хэлье гэж бодсон юм. Өөрөөр хэлбэл, сонгууль болохоос өмнө бүртгэлийн асуудлыг чамбайруулаачээ. Зориуд би Ерөнхий сайдын хариуцлага дээр тавья гэж бодож байсан. Ерөнхий сайд бас хангалттай үндэслэл хариу хэлсэн учраас зарчмын зөрүүтэй санал гаргасангүй л дээ. Тэгэхдээ Хууль зүй дотоод хэргийн сайдад хариуцуулсан гэдгээр энэ бүртгэлийн асуудлыг битгий хаяачээ гэж хэлэх гэж байна. 

Ж.Сүхбаатар:-Санал хэлж байгаа юм байна шүү дээ. Энэ асуудлыг хоёр бүлэг хоорондоо яриад яаралтай гаргачихвал одоо энэ цахим үнэмлэх хэвлүүлэх, бүртгэлийн ажил 3 сарын 15-наас цэгцлэх ёстой байхгүй юу. Тэгэхээр хяналт тавиад дэд хороогоо ерөөсөө ажилдаа оруулъя гэдэг дээр энэ завшааныг ашиглаад хоёр бүлгийнхээ улсуудад хэлээд энийг ойрын үед ирэх 7 хоногт шийдье гэж бодож байна. Ингээд санал хэлэх гишүүд хэлж дууслаа.

Засгийн газрын бүрэлдэхүүнд нэмэлт, өөрчлөлт оруулах тухай, Засгийн газрын тухай хуульд нэмэлт, өөрчлөлт оруулах тухай хуулийн төсөл, мөн дагалдаж гарах тогтоолын хавсралтад нэмэлт, өөрчлөлт оруулах тухай тогтоолын төслийг хэлэлцэх эсэхийг дэмжье гэсэн томъёоллоор санал хураалт явуулъя. 11-ээс 11. Дэмжигдэж байна.

Байнгын хорооноос дээрх асуудлаар гарах санал дүгнэлтийг УИХ-ын нэгдсэн хуралдаанд би өөрөө илтгэе.

Ингээд өнөөдрийн Байнгын хорооны хуралдаан өндөрлөж байна, гишүүддээ баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ

